
Berria berehala zabaldu da aldiz-
kari abertzaleetan. Gainerakoetan ez, 
jakina: "¿Otro golpe contra el vas-
cuence? No es noticia". 

1992an onartu zituen Aizarnaza-
balek bere Udal Ordenantzak. Orain 
legetik at jarri ditu Madrileko gober-
nuak, Nahiz Aizarnazabalgo 544 biz-
tanleetatik (1996) 541ek euskaraz ja-
kin. Familia erdaldun bakarreko hiru 
pertsonaren ohoretan. Aizarnazabalen 
euskara hutsez bizi nahi izatea, "acti-
tud discriminadora, excluyente, inso-
lidaria" eta abar irudiru zaie. 

Okerragorik badago, dena dela. 
Zeren eta, arrazoin beragatik, UEMA 
barruan dauden beste 32 udal euskal-
dunak, legetik at baitaudeke edonoiz. 

Garaikoetxearen garaian, irakur-
leak dakikeenez. eta P.M. Etxanike-
ren eskutik, 1982ko azaroaren 24an 
Baskongadetan legeztatu zen Norma-
lizazio Legea berehala inpugnatu 
zuen Estatuak: 1986an preseski. 

Zergatik? 8.3 puntuan eskualde 
euskaldunetan udal-mailan euskara 
hutsez ibiltzea legeztatzen zuelako. 

Euskararen kontrako kolpe hau, 
beraz, 1986an Madrilek irekitako bi-
detik dator: Hego Euskal Herrian eus-
kara hutsez ibiltzea "ilegala" dela era-
baki dute. 

Hots, Europara narama honek. 
Belgika eta Suitza ele-anizkunetan, 
eskualde osoak dira elebakarrak: ez 
udalak bakarrik. Eta askoz ere mode-
ratuagoa den Finlandian bertan ere, 
elebakarrak dira udalik. gehien-gehie-
nak. Suomiera hutsez ari diren udalak 
ez zaizkigu oso harrigarri gertatzen: 
suomieraz mintzo diren finlandiarrak, 
borroka luzearen fruitu, % 94 dira 
gaur egun. 

Baina suediar gutxiengoak 
(300.000 lagun, % 6) baditu suediera 
hutsez ari diren udalak: 7 Vaasa ingu-
ruan, Bothnian; beste 3 Hego-Mende-
baldean: eta beste 16 Aaland uhartee-
tan. 

Baina Finlandia Europa da. 


